
Annotatsiya. Funksional valyuta va taqdim etish valyutasida moliyaviy hisobotlarni taqdim etishning o‘ziga 
xos xususiyatlari tahlil qilingan. Mavzu doirasida xorijiy manbalar hamda mahalliy iqtisodchi olimlarning ilmiy 
tadqiqotlari o‘rganilgan. Tadqiqot natijalari asosida moliyaviy hisobot tuzish metodologiyasini takomillashtirishga 
qaratilgan mualliflik taklif va tavsiyalar ishlab chiqilgan.

Kalit so‘zlar: moliyaviy hisobot, funksional valyuta, taqdim etish valyutasi, pul mablag‘lari, o‘rtacha 
almashuv kursi.

Аннотация. Проанализированы особенности представления финансовой отчетности в 
функциональной валюте и валюте представления. В рамках исследования изучены зарубежные 
источники и научные труды отечественных экономистов. На основе полученных результатов разработаны 
авторские предложения и рекомендации, направленные на совершенствование методологии 
составления финансовой отчетности.

Ключевые слова: финансовая отчетность, функциональная валюта, валюта представления, 
денежные средства, средний обменный курс.

Annotation. The specific features of presenting financial statements in both the functional currency and 
the presentation currency are analysed. Within the scope of the study, foreign sources and scientific research 
conducted by local economists have been reviewed. Based on the findings, the author has developed proposals 
and recommendations aimed at improving the methodology for preparing financial statements.

Keywords: financial statements, functional currency, presentation currency, cash and cash equivalents, 
average exchange rate.

K I R I S H
Mamlakatimizda moliyaviy hisob va hisobot tizimini xalqaro talablar hamda standartlarga uyg‘unlashtirish, 

moliyaviy hisobotlarni MHXS asosida shakllantirish, ularni xalqaro audit standartlari talablari asosida auditdan 
o‘tkazish hamda manfaatdor foydalanuvchilarga ochiq va ishonchli tarzda taqdim etish yo‘nalishida izchil 
islohotlar amalga oshirilmoqda. Jumladan, O‘zbekiston Respublikasi Prezidentining 2025-yil 15-sentabrdagi 
“Moliyaviy hisob tizimini xalqaro talablar va standartlarga muvofiq takomillashtirish chora-tadbirlari to‘g‘risida”gi 
PQ–282-son1 qarorida moliyaviy hisob tizimiga xalqaro standartlarni keng joriy etish, jamoat ahamiyatiga 
ega tashkilotlar maqomini aniqlash, shuningdek, ularning moliyaviy hisobotlari, auditi va boshqaruv tizimiga 
nisbatan alohida talablarni belgilash muhim vazifalar sifatida qayd etilgan. Shu bilan birga, suv ta’minoti va 
gaz ta’minoti korxonalarining ijtimoiy-iqtisodiy hayotdagi o‘rni ortib borayotgani ushbu tarmoqlarda korporativ 
boshqaruv mexanizmlarini takomillashtirish, moliyaviy-iqtisodiy funksiyalar mustaqilligini kuchaytirish, davlat-
xususiy sheriklik tamoyillarini keng joriy etish hamda xususiy investitsiyalarni faol jalb qilish zaruratini yuzaga 
keltirmoqda. Mazkur yo‘nalishlar hukumat darajasida qabul qilingan qator me’yoriy-huquqiy hujjatlarda ustuvor 
vazifalar sifatida belgilangan.

Ushbu islohotlar moliyaviy hisobot axborotini xalqaro standartlar talablariga muvofiq shakllantirish, 
foydalanuvchilar uchun ishonchli, shaffof va taqqoslanuvchan axborot bazasini yaratish, shuningdek, moliyaviy 
hisobot ilovalarining axborot mazmunini yanada boyitishni talab etadi. Ayniqsa, moliyaviy hisobot ilovalarida 
aktivlar, majburiyatlar, daromadlar, xarajatlar, pul oqimlari, funksional valyuta va taqdim etish valyutasi bilan 
bog‘liq ma’lumotlarning yetarli darajada ochib berilishi hisobot foydalanuvchilarining asoslangan iqtisodiy 

1	  O‘zbekiston Respublikasi Prezidentining 2025-yil 15-sentabrdagi “Moliyaviy hisob tizimini xalqaro talablar va 
standartlarga muvofiq takomillashtirish chora-tadbirlari to‘g‘risida”gi PQ–282-son qarori: https://www.lex.uz/uz/docs/-
7728924 

qarorlar qabul qilishida muhim ahamiyat kasb etadi. Shu bois moliyaviy hisobot ilovalarining shaffofligi, izchilligi 
va xalqaro taqqoslanuvchanligini ta’minlash, ularni MHXS talablari asosida takomillashtirish moliyaviy hisobot 
tuzish metodologiyasini rivojlantirishga qaratilgan ilmiy tadqiqotlarning dolzarb yo‘nalishlaridan biri hisoblanadi.

M A V Z U G A  O I D  A D A B I Y O T L A R  S H A R H I
Mamlakatimiz iqtisodchi olimlaridan R. Dusmurotov, S.N. Tashnazarov, J. Qurbanbayev, S. Djumanov, 

Sh.T. Ergasheva, A.K. Ibragimov, N.K. Rizayev, M. Tulaxodjayeva, K.B. Urazov hozirgi vaqtda moliyaviy 
hisobotlarning xalqaro standartlari asosida moliyaviy hisobotning maqsadi va mazmuniga oid ilmiy tadqiqotlar 
olib bormoqdalar.

R. Dusmurotov: “Buxgalterlik (moliyaviy) hisoboti — hisobot davri uchun korxona faoliyatining natijalari 
bo‘yicha tegishli tarzda tasdiqlangan shakllarda taqdim etiladigan o‘zaro bog‘liq ko‘rsatkichlar to‘plamidir”, deb 
ta’riflaydi.

S.N. Tashnazarov fikriga ko‘ra, “Moliyaviy hisobot — bu moliyaviy buxgalteriya hisobining maqsadi, 
funksiyalari va vazifalarini amalga oshirish vositasi bo‘lib, uning yordamida korxonaning o‘tgan davr uchun 
moliyaviy holati, moliyaviy-iqtisodiy faoliyati natijalari, pul mablag‘lari va xususiy kapitalidagi o‘zgarishlarga doir 
ishonchli axborotlar mujassamlashtiriladi hamda axborot foydalanuvchilarining qarorlar qabul qilish va nazoratni 
amalga oshirish uchun axborotga bo‘lgan ehtiyoji ta’minlanadi”.

I. Ochilov quyidagicha ta’rif keltiradi: “Moliyaviy hisobot — xo‘jalik yurituvchi subyektlarning hisobot davri 
davomida amalga oshirgan moliyaviy mablag‘lari harakati va natijalari to‘g‘risidagi aniq ma’lumotlar yig‘indisi 
bo‘lib, undan xo‘jalik faoliyatini iqtisodiy tahlil qilish, oqilona nazoratni amalga oshirish va samarali boshqarish 
uchun foydalaniladi”.

Yuqoridagi xorijiy va mahalliy iqtisodchi olimlarning ilmiy qarashlari hamda milliy va xalqaro darajadagi 
buxgalteriya hisobiga oid hujjatlarni o‘rganish, tahlil qilish, qiyoslash, tizimlashtirish va ilmiy umumlashtirish 
usullaridan foydalanish natijasida uslubiy yondashuvga ko‘ra “moliyaviy hisobot” tushunchasiga moliyaviy 
holatni, moliyaviy natijalarni va pul oqimlari harakatini taqqoslanadigan tarzda aks ettirish bilan bir qatorda, vaqt 
omili bilan aniqlashtiriladigan, guruhning iqtisodiy birlik darajasida ko‘riladigan hamda qaysi iqtisodiy sharoitda 
va qanday o‘lchov birligida ishonchli taqdim etilishini nazarda tutuvchi mualliflik ta’rifi takomillashtirildi.

Mualliflik ta’rifiga ko‘ra: “Moliyaviy hisobot — bu foydalanuvchilarga umumiy maqsadli, oraliq, iqtisodiy birlik 
darajasidagi konsolidatsiyalashgan, qaysi iqtisodiy sharoitda va qanday o‘lchov birligida qayta ifodalangan 
shaklda subyekt yoki subyektlar guruhining moliyaviy holatini, moliyaviy natijalarini, xususiy kapitaldagi 
o‘zgarishlarini va pul mablag‘lari harakatini aks ettiruvchi tizimlashtirilgan axborotlar majmuidir”.

Ushbu yondashuvga ko‘ra “moliyaviy hisobot” ta’rifi orqali “umumiy moliyaviy hisobot”, “oraliq moliyaviy 
hisobot”, “alohida moliyaviy hisobot”, “konsolidatsiyalashgan moliyaviy hisobot” va “giperinflyatsiyali iqtisodiyotda 
moliyaviy hisobot” kabi tushunchalar ham umumlashtirilgan. Ya’ni an’anaviy moliyaviy hisobot ta’riflarida ushbu 
tushunchalar alohida yoki alohida-alohida tartibda keltirilganligini ko‘rish mumkin.

T A D Q I Q O T  M E T O D O L O G I YA S I
Tadqiqot ishini tashkil etish va amalga oshirish jarayonida buxgalteriya hisobi usullari asosida ekspert 

baholash, qiyosiy tahlil, kontent tahlili, invent tahlil, tizimli tahlil hamda omilli tahlil usullaridan foydalanildi.

T A H L I L  V A  N A T I J A L A R 
O‘zbekiston Respublikasining 2019-yil 13-apreldagi “Buxgalteriya hisobi toʻgʻrisida”gi Oʻzbekiston 

Respublikasi Qonuniga oʻzgartish va qoʻshimchalar kiritish haqida”gi O‘RQ-404-son2 Qonunining 17-moddasida 
“Buxgalteriya hisobi milliy valyutada – so‘mda” yuritilishi belgilab qo‘yilgan. Shuningdek, O‘zbekiston 
Respublikasi iqtisodiyot va moliya vazirining 2024-yil 8-oktabrdagi 181-son buyrug‘i 1-ilovasidagi Nizomning 
3-bandida “O‘zbekiston Respublikasida barcha xo‘jalik yurituvchi subyektlar moliyaviy hisobotni O‘zbekiston 
Respublikasi valyutasi — so‘mda taqdim etishlari kerak, agar qonunchilik hujjatlarida boshqa tartib nazarda 
tutilmagan bo‘lsa. Chet el valyutasidagi aktivlar va majburiyatlar qiymatini so‘mlarda qayta hisoblash ushbu 
chet el valyutasining so‘mga nisbatan Markaziy bankning kursi bo‘yicha amalga oshirilishi belgilab qo‘yilgan”.

21-son “Valyuta kurslaridagi o‘zgarishlarning ta’sirlari” nomli BHXSga muvofiq “Funksional valyuta bu – 
xo‘jalik yurituvchi subyektning faoliyat yuritadigan asosiy iqtisodiy muhitning valyutasidir” deb ta’rif berilgan. 
O‘zbekiston Respublikasidagi barcha xo‘jalik yurituvchi subyektning funksional valyutasi bu - so‘m ekanligini va 
uning isbotini yuqorida ta’kidlab o‘tildi.

2	  O‘zbekiston Respublikasining 2019-yil 13-apreldagi “Buxgalteriya hisobi toʻgʻrisida”gi Oʻzbekiston Respublikasi 
Qonuniga oʻzgartish va qoʻshimchalar kiritish haqida”gi O‘RQ-404-son Qonuni: https://lex.uz/ru/docs/-2931253 

Tadqiqotlar davomida yuqoridagi normativ huquqiy hujjatlardagi tartib-qoidalarni o‘rganib tahlil qilish 
natijasida, moliyaviy hisobotni funksional valyutadan taqdim etish valyutasiga o‘tkazishda daromad va xarajatlar 
ko‘rsatkichlarini operatsiyalar davriyligi va hajmiga mos ravishda vaznli o‘rtacha kursni qo‘llash metodologiyasi 
taklif etildi.

Ushbu metodologiya 21-son BHXSga zid kelmaydi, taklif qilinayotgan vaznli o‘rtacha kurs oddiy arifmetik 
o‘rtacha kursga nisbatan operatsiya sanalaridagi kursga yaqin qiymatni berish imkonini beradi.

Ushbu metodologiyani amaliy qo‘llash quyidagi 3 bosqich asosida amalga oshiriladi:
1-bosqich. Har oy uchun o‘rtacha valyuta kursi aniqlanadi. 
2-bosqich. Birinchi bosqichda aniqlangan oylik o‘rtacha kurslar daromad va xarajatlar bilan vaznlashtiriladi.
3-bosqich. Daromadlar uchun alohida, xarajatlar uchun ham alohida vaznli o‘rtacha kurs aniqlanadi. 
 Daromad uchun vaznli o‘rtacha kurs quyidagi formula orqali aniqlashni taklif etamiz:

			                          (1)

Bu yerda:
Kdar. – daromad bo‘yicha vaznli o‘rtacha kurs;
Kn – n – oyidagi o‘rtacha kurs;
Dn – n – oyidagi daromad.

Xarajat uchun vaznli o‘rtacha kurs quyidagi formula orqali aniqlashni taklif etamiz:

			                            (2)

Bu yerda:

Kxar. – xarajat bo‘yicha vaznli o‘rtacha kurs;

Kn – n – oyidagi o‘rtacha kurs;

Xn – n – oyidagi xarajat.

Shuningdek, vaznli o‘rtacha kurs aniqlashda agar moliyaviy daromad va xarajatlarning ulushi umumiy 
qiymatning arzirli qismini tashkil etsa, ularga nisbatan ham alohida-alohida vaznli o‘rtacha kursni aniqlash 
tavsiya etiladi.

Shuningdek, moliyaviy hisobot tuzish metodologiyasini takomillashtirishda daromadlarni tan olishining 
fundamental metodologik asosini tashkil etuvchi 15-son MHXS “Moliyaviy hisobotining xalqaro standartlari 
Kengashi” tomonidan 2018-yil 1-yanvardan kuchga kirgan bo‘lib, O‘zbekiston Respublikasida esa O‘zbekiston 
Respublikasi Moliya vazirining 2022-yil 10-noyabrdagi 61-sonli “O‘zbekiston Respublikasi hududida qo‘llash 
uchun moliyaviy hisobotning xalqaro standartlari va unga tushuntirishlar matnini tan olish to‘g‘risida”gi buyrug‘iga 
muvofiq amaliyotga joriy etilish rasman tan olinganligiga qaramasdan tadqiqot obyektida “Moliyaviy hisobotning 
xalqaro standartlar bo‘yicha moliyaviy hisobot”da to‘liq foydalanilmayotganligi aniqlandi.

15-son MHXSlarning 5 bosqichli modelining asosiy xususiyatlari o‘rganilib, uni amaliyotda qo‘llash 
uchun amaliy jihatdan ochib berish maqsadida asosiy faoliyatdan olingan daromadni shartnomadagi bajarish 
majburiyatlari bo‘yicha shartnoma narxi asosida taqsimlash, ularning bajarilish muddati va darajasidan kelib 
chiqib foyda yoki zarar to‘g‘risidagi hisobotda tan olish, shuningdek ushbu jarayonda yuzaga keladigan shartnoma 
bo‘yicha aktiv va shartnoma bo‘yicha majburiyatlarni moliyaviy hisobotda aks ettirishning takomillashtirilgan 
tartibi taklif etildi. Ya’ni, ushbu taklif orqali 15-son MHXS bo‘yicha 5 bosqichli modelni tatbiq etish tartibini 
takomillashtirish taklif etildi (e’tibor qaratish lozimki, standartdagi asosiy metodologik asosni o‘zgartirish 
natijasida amaliy natija olish ko‘zda tutilmagan).

Xo‘jаlik yurituvchi subyekt pul mаblаg‘lаri hаrakаti to‘g‘risidаgi mа’lumotlаrni moliyаviy hisobot 
foydаlаnuvchilаrigа subyektning pul mаblаg‘lаri vа ulаrning ekvivаlentlаrini hosil qilish imkoniyаti hаmdа 
subyektning ushbu pul oqimlаridаn foydаlаnish zаruriyаtini bаholаsh uchun аsos bo‘lib xizmаt qilаdi. 
Foydаlаnuvchilаr tomonidаn qаbul qilinаdigаn iqtisodiy qаrorlаr subyektning pul mаblаg‘lаri vа ulаrning 

ekvivаlentlаrini hosil qilish imkoniyаtini hаmdа ulаrni hosil qilish muddаti vа аniqligini bаholаshni tаlаb etаdi.
Moliyаviy hisobotning iste’molchilаri subyekt qаndаy pul mаblаg‘lаri vа ekvivаlentini o‘zidа 

jаmg‘аrаyotgаnligini bilishi lozim. Subyektlаr pul mаblаg‘igа bo‘lgаn ehtiyoji o‘z fаoliyаtini olib borishdа, 
mаjburiyаtlаrini bаjаrishdа shu bilаn birgаlikdа investorlаrigа dаromаdlаri bo‘yichа to‘lovlаrni аmаlgа oshirishdа 
zаrur hisoblаnаdi. 

1-rasm. Pul mablag‘lar ekvivalentlarini aniqlash bosqichi3

“Pul mаblаg‘lаri hаrаkаti to‘g‘risidаgi hisobot” - hisobot dаvri uchun operаtsion fаoliyаt, investitsiyа fаoliyаti, 
moliyаviy fаoliyаtdаgi o‘zgаrishlаrni ko‘rsаtgаn holdа xo‘jаlik yurituvchi subyektning pul mаblаg‘lаri vа ulаrning 
ekvivаlentlаridаgi o‘zgаrishlаr to‘g‘risidаgi mа’lumotni tаqdim etаdi.

Pul mablag‘lari harakati to‘g‘risidagi hisobotni bilvosita usul orqali tuzish metodologiyasini takomillashtirish 
zarurati shundaki, amaliyotda bilvosita usul ko‘pincha hisobot shaklini texnik jihatdan to‘ldirish vositasi sifatida 
qo‘llanadi, tuzatishlarning iqtisodiy mazmuni esa yetarlicha ochib berilmaydi. Aslida, sof foydani operatsion 
pul oqimiga olib keluvchi har bir tuzatish moliyaviy holat to‘g‘risidagi hisobot, foyda yoki zarar to‘g‘risidagi 
hisobot va pul oqimlari hisobotini o‘zaro bog‘lovchi muhim axborot manbai hisoblanadi. Shu bois pul oqimiga 
ta’sir ko‘rsatmaydigan moddalar, aylanma kapitaldagi o‘zgarishlar hamda uzoq muddatli aktivlar harakati 
bilan bog‘liq tuzatishlarni izchil tizimlashtirish hisobot ko‘rsatkichlarining o‘zaro muvofiqligini kuchaytiradi, 
foydalanuvchilarga subyektning likvidligi, to‘lov qobiliyati va real pul yaratish salohiyatini aniqroq baholash 
imkonini beradi. Natijada bilvosita usul oddiy hisob-kitob tartibi emas, balki moliyaviy natija va real pul oqimi 
o‘rtasidagi bog‘liqlikni asoslab beruvchi metodologik tahlil vositasiga aylanadi.

Pul mablag‘lari harakati to‘g‘risidagi hisobotni bilvosita usulda tuzishda amaliyotda turlicha foydalanilayotgan 
tuzatishlarni iqtisodiy mazmunga ko‘ra tizimlashtirish, bosqichma-bosqich modelga solish va moliyaviy hisobot 
shakllari o‘rtasidagi bog‘liqlikni ortirishdan iborat bo‘lishi zarurligi asoslash bo‘yicha tadqiqot olib borilib 
xalqaro darajadagi 7-son BHXS chuqur tahlil qilinib quyidagi: “Pul mablag‘lari harakati to‘g‘risidagi hisobotni 
bilvosita usulda tuzishda foydani aylanma kapitaldagi o‘zgarishlar, pul oqimiga ta’sir ko‘rsatmaydigan moddalar 
hamda uzoq muddatli aktivlar harakati asosida bosqichma-bosqich tuzatishga tayangan uslubiy yondashuv 
takomillashtirilib, bu orqali hisobot ko‘rsatkichlarining o‘zaro muvofiqligi, ishonchliligi va tahliliy foydaliligini 
oshirish taklifi” ishlab chiqildi.

Ushbu taklifni ilmiy asoslashdagi asosiy muammo amaliyotda uchraydi. Amaliyotda pul mablag‘lari harakati 
to‘g‘risidagi hisobot bilvosita usulda tuzilganda soliq to‘languniga qadar foyda operatsion pul oqimiga keltiriladi, 
lekin bu jarayonda tuzatishlar oddiy hisob-kitob shaklda beriladi. Ya’ni eskirish (amortizatsiya) xarajatlari 
qo‘shiladi, debitorlik qarzi kamaygan yoki ko‘payganiga qarab tuzatish kiritiladi, kreditorlik qarzi bo‘yicha 
o‘zgarishlar aks ettiriladi. Ammo bu tuzatishlarning iqtisodiy mazmuni, moliyaviy holat to‘g‘risidagi hisobot bilan 
bog‘liqligi, foyda ko‘rsatgichi bilan haqiqiy pul oqimi o‘rtasidagi tafovutni izohlashdagi roli yetarli darajada ochib 

3	  Muallif ishlanmasi

berilmaydi. Shu sababli bilvosita usul metodologiyasini takomillashtirishda tuzatishlarni iqtisodiy mazmuniga 
ko‘ra tizimlashtirish, ularning moliyaviy holat to‘g‘risidagi hisobot, foyda yoki zarar to‘g‘risidagi hisobot hamda 
pul mablag‘lari harakati to‘g‘risidagi hisobot ko‘rsatkichlari bilan o‘zaro bog‘liqligini aniqlash muhim ahamiyatga 
ega deb o‘ylaymiz.

Tadqiqotda taklif etilayotgan uslubiy yondashuvga ko‘ra, soliq to‘langunga qadar foydani operatsion pul 
oqimiga transformatsiya qilish jarayoni uch bosqichda amalga oshirilishi maqsadga muvofiq. 

Birinchi bosqichda aylanma kapital tarkibidagi o‘zgarishlar, jumladan debitorlik qarzlari, tovar moddiy 
zaxiralar, kreditorlik qarzlari, berilgan va olingan avanslar harakati tahlil qilinib, operatsion faoliyatda pul 
mablag‘larining bog‘lanishi yoki bog‘lanmaslik darajasi aniqlanadi. Ushbu bosqich subyektning asosiy faoliyati 
natijasida haqiqiy pul yaratish potensialini baholashga xizmat qiladi.

Ikkinchi bosqichda pul oqimiga bevosita ta’sir ko‘rsatmaydigan daromad va xarajatlar aniqlanib, foyda solig‘i 
to‘langunga qadar foyda ushbu moddalar bo‘yicha tuzatiladi. Bunda eskirish (amortizatsiya), qadrsizlanish, 
baholash zaxiralari, kurs farqlari hamda boshqa pul harakatisiz shakllangan hisob-kitob moddalari foyda va 
haqiqiy pul oqimi o‘rtasidagi tafovutni izohlovchi tuzatishlar sifatida baholanadi.

Ikkinchi bosqich davomi sifatida uchinchi bosqichda uzoq muddatli aktivlar harakati bilan bog‘liq natijalar 
operatsion faoliyatdan ajratiladi. Xususan, asosiy vositalar, nomoddiy aktivlar va boshqa uzoq muddatli aktivlarni 
xarid qilish yoki sotish bilan bog‘liq haqiqiy pul kirimlari va chiqimlari investitsion faoliyat tarkibida aks ettiriladi. 
Pul harakati yuzaga keltirmagan qayta baholash, hisobdan chiqarish (sotish emas) yoki qayta tasniflash kabi 
operatsiyalar esa pul oqimi sifatida emas, balki moliyaviy hisobot izohlarida ochib beriladi.

Mazkur bosqichma-bosqich yondashuv bilvosita usulni oddiy hisob-kitob tartibidan foyda, aktivlar, 
majburiyatlar va pul oqimlari o‘rtasidagi bog‘liqlikni ochib beruvchi metodologik model darajasida ko‘riladi.

X U L O S A  V A  T A K L I F L A R
Moliyaviy hisobot tuzish metodologiyasini takomillashtirishda moliyaviy hisobot foydalanuvchilarining qaror 

qabul qilishiga xizmat qiluvchi muhim axborotni taqdim etish maqsadida izoh va ilovalarni agregatsiya hamda 
deagregatsiya tamoyillari asosida integratsiyalashgan uslubiy yondashuv ishlab chiqilishi natijasida moliyaviy 
hisobotdagi umumlashtirilgan ko‘rsatkichlar foydalanuvchilar uchun tushunarli, tahliliy jihatdan foydali va qaror 
qabul qilishga asos bo‘luvchi axborotga aylanadi. Xususan, “Moliyaviy holat to‘g‘risida”gi hisobotda keltirilgan 
moddalarni ilovalarda ochib berishga mo‘ljallangan namunaviy ilova shakllari ishlab chiqildi.

Shuningdek, moliyaviy hisobotni shakllantirishda taqdim etish valyutasidan foydalanish natijasida vujudga 
kelgan kurs farqlarini xususiy kapital tarkibida “Kurs farqidan rezerv” nomli modda sifatida, 21-son BHMSga 
muvofiq esa 8210 – “Kurs farqidan rezerv” nomli passiv hisobvaraqni qo‘shish maqsadga muvofiqdir. Chunki 
aktivlar va majburiyatlar hisobot sanasidagi kurs bo‘yicha, daromadlar va xarajatlar o‘rtacha vaznli kurs bo‘yicha 
qayta hisoblanishi, xususiy kapital moddalari esa tarixiy kurs bo‘yicha shakllanishi natijasida balans tengligi 
ta’minlanmaydi. Ushbu hisobvaraqdagi summa xususiy kapital tarkibida tenglikni ta’minlovchi vosita hisoblanadi. 
Shuni e’tiborga olish lozimki, mazkur hisobvaraqdan faqat moliyaviy hisobotni funksional valyutadan taqdim 
etish valyutasiga o‘tkazishda foydalaniladi. Moliyaviy holat to‘g‘risidagi hisobot, foyda yoki zararlar va boshqa 
umumlashgan daromadlar to‘g‘risidagi hisobot hamda xususiy kapitaldagi o‘zgarishlar to‘g‘risidagi hisobotlarda 
ham ushbu hisobvaraqdan faqat taqdim etish valyutasi qo‘llanilganda foydalanilishi mumkinligi xulosaga qilindi.

